Nafarroako Parlamentuko Mahaiak, 2014ko ekainaren 16an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Manu Ayerdi Olaizola jaunak aurkeztutako galdera, Gasteiz eta Iruñearen arteko trenbide-loturari buruzkoa.

2. Nafarroako Parlamentuko Aldizkari Ofizialean argitara dadin agintzea.

3. Foru Araubideko Batzordean izapidetzea.

Iruñean, 2014ko ekainaren 16an

Lehendakaria: Alberto Catalán Higueras

GALDERAREN TESTUA

Atxiki gabeko foru parlamentari Manu Ayerdi Olaizolak, Legebiltzarreko Erregelamenduan ezarritakoaren babesean, honako ahozko galdera hau egin du, Foru Araubideko Batzordean izapidetzeko:

Ezaguna da gure jarrera, Nafarroako Gobernuari eskatzekoa bere jarrera alda dezan Zaragoza-Euskal Y-a trenbide-ardatzari dagokionez, halako moduan non, ibilbide osoan nazioarteko zabalera ezartzearen garrantzia aitortuta, lehentasuna emanen baitzaio betiere eta urgentziaz trenbide misto bat eraikitzeari, nazioarteko zabalerarekin eta prestazio behar bezain altuekin Iruñerena eta Euskal Y-aren artean.

Bestalde, Nafarroako Gobernuak hasierako konponbide bat helarazi digu Iruña-Euskal Y-a tarte horri dagokionez –zehazki, Iruña-Gasteiz tarteari dagokionez–, zeinak 2019an prest egon beharko bailuke: hirugarren errei bat paratzea orain dauden trenbideetako baten gainean, trenbide horretatik trafiko mistoa igaro ahal izan dadin (nazioarteko zabalera eta iberiarra). Hirugarren errei horrek 83,65 km hartuko lituzke, Zuastitik Gasteiza. Ildo horretan berean, 2019rako ere aurreikusita dago Arrizabalagatik (abiadura handiaren amaiera) Zuastirainoko lotura, trenbide misto baten bidez (hirugarren erreia Ezkirotzeraino eta plataforma berri bat Ezkiroztik Zuastira, geltoki berria barne).

 Argi dago Iruña-Gasteiz tarterako 2019rako proposatzen zaigun konponbidea ez dela gure aukerarik onena, baina ikuspegi pragmatiko batetik argi dago deus ere ez egitea baino nahiago dugula planteatutako proposamena. Askoz ere hobe da Gasteizekin 2019an nazioarteko eta iberiar zabaleran konektatuta egotea, ezen ez urte hori heltzea eta iberiar zabaleran solik konektatuta egotea, epe motzean nazioarteko zabaleran konektatuta egoteko itxaropenik gabe.

Bost urte eta erdi falta dira 2019ko abenduaren 31ra arte. Ematen du asko falta dela, baina litekeena da horrela ez izatea, ezta gutxiago ere. Gobernua buru-belarri omen dabil Arrizabalaga eta Castejón bitarteko hitzarmen indarduna birnegoziatzen –aurreratutakoa berreskuratzeko formulak, aurrekontu-desbideraketak–, baina aspaldi honetan ez du ezertarako ere aipatzen Gasteizerako lotura. Ez dakigu, ezta ere, Europaren zer dirulaguntza-portzentaje izan dezaketen 2019rako aurreikusitako jarduketek.

Hauek dira galderak:

– Jarduketa horietarako ziurtatuta al dago Europako finantzaketa? Aipatu inbertsioen zer portzentaje beteko lukete Europako funtsek? Zeren baitan dago hori?

– Nafarroako Gobernuak zer lan-egutegi dauka arlo honetan, 2019rako planteatutako agertokian Gasteizerako lotura lortu ahal izan dadin?

– Estatuko Gobernuak zer jarrera dauka arlo honetan?

Iruñean, 2014ko ekainaren 11n

Foru parlamentaria: Manu Ayerdi Olaizola

